
 ЧУУЛГАНЫ ТӨСВИЙН БАЙНГЫН ХОРООНЫ 4 ДҮГЭЭР САРЫН 23-НЫ 

ӨДӨР /БААСАН ГАРАГ/-ИЙН ХУРАЛДААНЫ ТОВЬЁГ

	№
	Баримтын агуулга
	Хуудас

	1.
	Хуралдааны товч тэмдэглэл:  
	1-3

	2.
	Хуралдааны дэлгэрэнгүй тэмдэглэл
	4-8

	
	1.Нэмэгдсэн өртгийн албан татвараас чөлөөлөх тухай хуулийн төсөл /Засгийн газар 2021.04.16-ны өдөр өргөн мэдүүлсэн, эцсийн хэлэлцүүлэг/
	4-7

	
	2.Гаалийн албан татварыг хөнгөлөх тухай хуулийн төсөл /Засгийн газар 2021.04.16-ны өдөр өргөн мэдүүлсэн, эцсийн хэлэлцүүлэг/
	7-8


Монгол Улсын Их Хурлын 2021 оны хаврын ээлжит чуулганы 

Төсвийн байнгын хорооны 4 дүгээр сарын 23-ны өдөр

 /Баасан гараг/-ийн хуралдааны товч тэмдэглэл


Төсвийн байнгын хорооны дарга Ч.Хүрэлбаатар ирц, хэлэлцэх асуудлын дарааллыг танилцуулж, хуралдааныг даргалав. 
Коронавируст халдвар /КОВИД-19/-ын цар тахлын нөхцөл байдалтай холбогдуулан Засгийн газраас Гамшгаас хамгаалах тухай хуулийн дагуу бүх нийтийн бэлэн байдлын зэрэгт шилжүүлсэн тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Төсвийн байнгын хорооны дарга Ч.Хүрэлбаатар, Улсын Их Хурлын гишүүн С.Одонтуяа нар “Жанжин Д.Сүхбаатар” танхимаас, бусад гишүүд MyParliament программ болон цахим хуралдааны программыг ашиглан Байнгын хорооны хуралдаанд цахимаар оролцов. 
Хуралдаанд ирвэл зохих 19 гишүүнээс 12 гишүүн цахим хуралдааны программын ирцэд бүртгүүлж, 63.2 хувийн ирцтэйгээр хуралдаан 11 цаг 15 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: Г.Амартүвшин, Ж.Батсуурь, С.Ганбаатар, Д.Өнөрболор,  Б.Пүрэвдорж.
Нэг.Нэмэгдсэн өртгийн албан татвараас чөлөөлөх тухай хуулийн төсөл /Засгийн газар 2021.04.16-ны өдөр өргөн мэдүүлсэн, эцсийн хэлэлцүүлэг/

Хэлэлцэж буй асуудалтай холбогдуулан Хүнс, хөдөө аж ахуй, хөнгөн үйлдвэрийн сайд З.Мэндсайхан, Хүнс, хөдөө аж ахуй, хөнгөн үйлдвэрийн яамны Бодлого, төлөвлөлтийн газрын дарга Ц.Болорчулуун нар “Жанжин Д.Сүхбаатар” танхимаас оролцов.

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ё.Энхсайхан, Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, мөн хэлтсийн Төсвийн байнгын хороо хариуцсан референт Г.Нарантуяа нар байлцав.

Хуулийн төсөлтэй холбогдуулан Улсын Их Хурлын гишүүн Б.Жавхлангийн тавьсан асуултад Байнгын хорооны дарга Ч.Хүрэлбаатар хариулж, тайлбар хийв.
Монгол Улсын Их Хурлын чуулганы хуралдааны дэгийн тухай хуулийн 42 дугаар зүйлийн 42.2.3-т “нэгдсэн хуралдааны анхны хэлэлцүүлгээр санал хурааж дэмжигдсэн боловч уг саналаар Байнгын хорооны хуралдаанд оролцсон гишүүдийн гуравны хоёроос доошгүй нь дахин санал хураалгах шаардлагатай гэж үзсэн” гэж заасны дагуу Нэмэгдсэн өртгийн албан татвараас чөлөөлөх тухай хуулийн төслийн талаар дахин санал хураалт явуулав.
Санал хураалтыг Монгол Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т заасны дагуу MyParliament программыг ашиглан цахим хэлбэрээр явуулав.
Ч.Хүрэлбаатар: Улсын Их Хурлын гишүүн Б.Жавхлангийн гаргасан, дахин санал хураалгах гэсэн саналыг дэмжье гэсэн санал хураалт явуулъя.

Зөвшөөрсөн: 
11

Татгалзсан:

  2

Бүгд:


13

Гуравны хоёроор дахин санал хураалгах санал дэмжигдлээ.

Улсын Их Хурлын гишүүн Б.Жавхлангийн “дэмжсэн” санал техникийн саатлын улмаас “эсрэг” гарсан тул протоколд дэмжсэнээр тэмдэглүүлэх санал хэлэв.

Ч.Хүрэлбаатар: Улсын Их Хурлын гишүүн Б.Жавхлангийн гарсан, Төслийн 3 дугаар зүйлийн “2022 оны” гэснийг “хэвээр нь үлдээх” гэсэн саналыг дэмжье гэсэн санал хураалт явуулъя.

Зөвшөөрсөн: 
12

Татгалзсан:

  1

Бүгд:


13

92.3 хувийн саналаар дэмжигдлээ.
Байнгын хорооноос гарах танилцуулгыг Улсын Их Хурлын гишүүн С.Одонтуяа Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 11 цаг 27 минутад хэлэлцэж дуусав.
Хоёр.Гаалийн албан татварыг хөнгөлөх тухай хуулийн төсөл /Засгийн газар 2021.04.16-ны өдөр өргөн мэдүүлсэн, эцсийн хэлэлцүүлэг/

Хэлэлцэж буй асуудалтай холбогдуулан Хүнс, хөдөө аж ахуй, хөнгөн үйлдвэрийн сайд З.Мэндсайхан, Хүнс, хөдөө аж ахуй, хөнгөн үйлдвэрийн яамны Бодлого, төлөвлөлтийн газрын дарга Ц.Болорчулуун нар “Жанжин Д.Сүхбаатар” танхимаас оролцов.

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ё.Энхсайхан, Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, мөн хэлтсийн Төсвийн байнгын хороо хариуцсан референт Г.Нарантуяа нар байлцав.

Хуулийн төсөлтэй холбогдуулан Улсын Их Хурлын гишүүн Ц.Сандаг-Очир, Ж.Батжаргал нарын тавьсан асуултад Хүнс, хөдөө аж ахуй, хөнгөн үйлдвэрийн сайд З.Мэндсайхан хариулж, тайлбар хийв.

Байнгын хорооноос гарах танилцуулгыг Улсын Их Хурлын гишүүн С.Одонтуяа Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 18 минут үргэлжилж, 19 гишүүнээс 14 гишүүн хүрэлцэн ирж, 73.7 хувийн ирцтэйгээр 11 цаг 33 минутад өндөрлөв.

Тэмдэглэлтэй танилцсан:

ТӨСВИЙН БАЙНГЫН ХОРООНЫ 

ДАРГА 







Ч.ХҮРЭЛБААТАР


 Тэмдэглэл хөтөлсөн:

 ХУРАЛДААНЫ ТЭМДЭГЛЭЛ ХӨТЛӨХ

 
 АЛБАНЫ ШИНЖЭЭЧ





П.ОЮУНГЭРЭЛ
МОНГОЛ УЛСЫН ИХ ХУРЛЫН 2021 ОНЫ ХАВРЫН ЭЭЛЖИТ

 ЧУУЛГАНЫ ТӨСВИЙН БАЙНГЫН ХОРООНЫ 4 ДҮГЭЭР САРЫН
 23-НЫ ӨДӨР /БААСАН ГАРАГ/-ИЙН ХУРАЛДААНЫ
ДЭЛГЭРЭНГҮЙ ТЭМДЭГЛЭЛ

Ч.Хүрэлбаатар: Байнгын хорооныхоо гишүүдийнхээ бага үдийн мэндийг мэдье. 
Ирц бүрдсэн. 63,1 хувийн ирц бүрдсэн байна. 
Ингээд би хуралдаанд оролцож байгаа гишүүдээ хэлье. 
Танхимд Хүрэлбаатар, Одонтуяа нарын гишүүд байна. 
Цахимаар Батжаргал гишүүн, Жавхлан гишүүн, Чойжилсүрэн гишүүн, Булгантуяа, Баделхан, Даваасүрэн, Тэмүүлэн, Мөнхбаатар, Раднаасэд, Сандаг-Очир нарын гишүүд оролцож байна. Батжаргал гишүүн байна.
Ирц бүрдсэн учраас өнөөдрийнхөө хуралдааныг эхэлье. 
Хэлэлцэх асуудал бол 2 асуудал байгаа. 
Дахиад Нэмэгдсэн өртгийн албан татвараас чөлөөлөх тухай хуулийн төслийн эцсийн хэлэлцүүлгийг хийнэ. 
2 дугаарт нь, Гаалийн албан татвараас хөнгөлөх тухай хуулийн төслийн эцсийн хэлэлцүүлгийг хийнэ. 
Ингээд хоёр асуудалдаа оръё. 
Нэмэгдсэн өртгийн албан татварын татвараас чөлөөлөх тухай хуулийн төслийн эцсийн хэлэлцүүлгийг хийж эхэлье. 
Ажлын хэсгийн бүрэлдэхүүнд Хүнс, хөдөө аж ахуйн сайд Мэндсайхан, газрын дарга Болорчулуун нар оролцож байна. 
Материал бол тараагдсан байгаа. Тараагдсан материалтай холбоотой асуух асуулттай гишүүд байна уу? Жавхлан гишүүн байна. Сандаг--Оочир гишүүн байна. Баярлалаа.

Гараа өргөчихвөл их амар байна шүү гишүүдээ. Жавхлан сайдын микрофон өгье. Сангийн яамнаас холбогдож байна.
Б.Жавхлан: Байнгын хорооныхоо гишүүдийн энэ өглөөний мэндийг эрье ээ.  Сая чуулганаа сонсоод сууж байлаа. Энэ НӨАТ-ын хугацаа дээр нэг өөр болоод явчихлаа. 2025 он хүртэл болоод явчихлаа. 
Засгийн газар дээр болбол 2022 оны 01 сарын 01 хүртэл. Энэ жилийн хувьд ингээд ковид цар тахал гээд. Стратегийн салбар гэдэг утгаараа. Ингээд бид Засгаараа шийдвэр гаргаад ингээд дэмжээд явсан. Харин 2022 оноос цаашаагаа ингээд 2025 он болгоод явчихдаг маань төсвийн бодлоготойгоо уялдахгүй болоод явчихна аа. 
Тийм учраас Төсвийн байнгын хороон дээр одоо өмнө нь дэмжээд гаргаад явсан. 2022 оны 01 сарын 01 хүртэл гэдгээ Байнгын хорооныхон маань хамгаалаад явбал яасан юм бэ гэсэн ийм саналтай байна аа.

Тэгээд энэ дээр хамтарч ажиллаач ээ гэж та бүхнээсээ хүсье. 
Төсвийн байнгын хорооны дарга маань бас энэ дээр санал нэг болов уу гэж итгэж байна. Тэгээд Төсийн байнгын хороон дээр эхний саналаа хамгаалаад явбал яасан юм бэ гэсэн бодолтой байна аа. Их баярлалаа. 
Ч.Хүрэлбаатар: Жавхлан сайд аа, яг дэгээрээ бол гуравны хоёроор дахиж санал хураагдах ёстой. Гэхдээ одоо нэгэнт Их Хурлын гишүүд олонхоороо шийдчихсэн байгаа юм чинь та ингэчихвэл яасан юм бэ? Би энэ Сангийн яам, Жавхаа сайдад хэлэхэд. Та бүгд удахгүй төсвийн хүрээний мэдээллийг өргөн барина. Эсвэл төсөв 10 сарын 01-нээс өмнө барина. Тэр үедээ энэ цаг хугацаатай холбоотой зүйлийг өөрчлөөд оруулаад ирэх бүрэн боломж бол та бүгдэд байгаа. 

Тэгэхээр одоо үүгээрээ яваад, хэрвээ та нар Улсын Их Хурлын гишүүдийн ярьж байгаа, энэ гаргасан дэмжигдсэн саналыг биш болбол гишүүдтэй уулзаж ярилцаж байгаад төсөв өргөн мэдүүлэхдээ энэ хугацаагаа зохицуулж болно. 
Сая бол нэмэгдсэн өртгийн албан татвар нь 5 жилээр 2025 оны 01 сарын 01 хүртэл чөлөөлөгдөхөөр, гаалийн татвар нь 2022 оны 01 сарын 01 гээд бас зөрүүтэй юм болчихлоо шүү дээ. Энэ 2-ыг нэгтгэх шаардлагатай. Үүнийг нэгтгэхийг бол та бүгд төсвийн хүрээний мэдэгдлийг өргөн мэдүүлэхдээ эсвэл 2022 оны төсвийг өргөн мэдүүлэхдээ зохицуулчих боломжтой юм байгаа юм. Одоо энэ дээр гишүүдийн гаргасан саналыг өөрчлөөд яах юм бэ гэдэг ийм л бодолтой байна.
Жавхлан гишүүн тодруулъя.

Б.Жавхлан: Одоо дэгээрээ тийм л болоод явчихлаа. Яах вэ төсвийн хүрээний мэдэгдэл болон намрын төсөв өргөн барихад давхар өргөн барьж болох л доо. Гэхдээ төсөв маань бас өөр маш олон асуудлуудыг босгож ирж, олон асуудлууд дагуулж, бас нэлээд олон юман дундуур явж гардаг учраас. Түүн дээрээ л одоо ажил ажил нэмж л. 
Ч.Хүрэлбаатар: Тэгвэл саналаа бичээд өгчих юм уу. Та саналаа бичээд өгчих, бид нар хураачихъя.

Б.Жавхлан: Тэгэх үү. 

Ч.Хүрэлбаатар: Тэгье, тэгье. Та бичээд өгчих. Таны бүрэн эрх шүү дээ. 

Б.Жавхлан: Тэгээд явчихъя. Юу болох нь уу. Тэгэхдээ манай Төсвийн байнгын хорооныхон өмнөх санал дээрээ үүнийгээ хамгаалаад гараад явсан чинь талархаж байна аа. Манай саналыг дэмжээд явсанд. Тэгээд бид нар санал оруулаад үзье. 

Ч.Хүрэлбаатар:  Гэхдээ ингэе. Яг дэгээрээ явна аа. Одоо хэдүүлээ дэгээ уншина. 
Жавхлан гишүүн бол саналаа хураалгая гэдэг. Жавхлан сайд бас санал хураалгая гэж байна. Тэгэхээр Монгол Улсын Их Хурлын чуулганы хуралдааны дэгийн тухай хуулийн 42.2.3-т нэгдсэн хуралдааны анхны хэлэлцүүлгээр санал хурааж дэмжигдсэн боловч уг саналаар Байнгын хорооны хуралдаанд оролцсон гишүүдийн гуравны хоёроос доошгүй дахин санал хураалгах шаардлагатай гэж үзсэн болбол таны саналыг хураалгах юм байна. 
Тэгэхээр бид нар хуралдаанд 13 гишүүн оролцож байгаа, үүнээс 9 гишүүн нь дахин санал хураалгах шаардлагатай гэдэг саналыг дэмжвэл таны саналыг бол ярина гэсэн үг. 
Тэгэхээр одоо дахин санал хураалгая аа гэж байгаа. Жавхлан гишүүний саналын томьёоллыг та бүгдэд уншъя. Тэгээд та бүгд санал хураалтаа өгнө. Үүнийг гуравны хоёр нь дэмжиж байж цаашаа явна. 
Ингээд саяын Жавхлан гишүүний саналыг би уншиж танилцуулж байна. 
Улсын Их Хурлын чуулган дээр дэмжигдсэн санал нь бол нөгөө 2022 оны 01 дүгээр сарын 01-ний өдрийг 2025 оны 01 дүгээр сарын 01 гэдгийг бол Байнгын хороо дэмжээгүйг нэгдсэн хуралдаан дээр дэмжигдсэн. 
Үүнийг эргэж үзье ээ гэдэг саналыг Сангийн сайд Жавхлан гаргаж байгаа. Бас Байнгын хорооны гишүүн. Ингэхээр энэ саналыг дэмжье гэдэг санал хураалт явуулъя. Өөрөөр хэлбэл, дахин энэ саналыг эргэж үзье ээ гэдэг ийм санал гаргаж байна. Дахин санал хураалгах шаардлагатай гэж үзэж байгаа. Жавхлан гишүүний саналыг дэмжье гэдэг горимоор санал хураалт явуулъя аа. 
Жавхлан гишүүн өөрөө эсэргүүцчих юм аа. Гэхдээ дэмжигдчихлээ шүү дээ. Тийм. Жавхлан гишүүний гаргасан энэ санал бол дэмжигдчихлээ. 
Тэгэхээр одоо бол санал хураалт явуулъя. Гэхдээ санал гаргасан хүн маань өөрөө дэмжихгүй байна гэдэг чинь бас л. Одоо бол ердийн олонхоор дэмжинэ. Ингээд саналыг уншиж танилцуулъя аа. 
Жавхлан гишүүний микрофоныг өгье.

Б.Жавхлан: Байнгын хорооны дарга аа. Их баярлалаа. Санал хураалгасанд. Би энэ ухаандаа энэ гараа өргөөд л суугаад байгаа шүү. Энэ нөгөө санал өгөх юм нь болдоггүй ээ. Гаргасан саналаа дэмжсэн. Та протоколд намайг дэмжсэнээр оруулж өгнө үү. Баярлалаа.

Ч.Хүрэлбаатар: Тэмдэглэе ээ, Жавхлан сайд аа. 
Одоо таны саналаар л бид нар саналыг хураах гэж байна шүү дээ. 
Төслийн 3 дугаар зүйлийн 2022 оны гэснийг хэвээр нь үлдээе гэдэг санал байна аа. Энэ саналыг дэмжье гэсэн санал хураалт явуулъя. Ердийн олонхоор шийдвэрлэгдэнэ ээ. 
Санал хураалт. Санал гаргасан гишүүн Жавхлан.

Санал хураалтад орцгоогоорой.

12 гишүүн нь дэмжлээ. Санал хураалт явагдаж дууслаа. 
Санал, дүгнэлтийг Одонтуяа гишүүн уншина.

 Нэгдсэн хуралдаанд Одонтуяа гишүүн танилцуулна. 
1 дүгээр асуудлыг хэлэлцэж дууслаа. 
Одоо 2 дахь асуудалдаа оръё оо. 
Гаалийн албан татварыг хөнгөлөх тухай хуулийн төслийн эцсийн хэлэлцүүлгийг хэлэлцэж эхэлье. 

Ажлын хэсэг хэвээрээ. Эцсийн хэлэлцүүлэгт бэлтгэсэн материалыг та бүгдэд тараасан. 
Үүнтэй холбоотой асуух асуулттай гишүүд байна уу? Сандаг-Очир гишүүн, Батжаргал гишүүн нар асууя аа гэж байна. Сандаг-Очир гишүүний микрофоныг өгье. 
Ц.Сандаг-очир: Баярлалаа. Би энэ НӨАТ, гаалийн албан татвараас чөлөөлж байгаа асуудал дээр яах в дээ. Тэгээд л улсын төсөвт орох орлого л багасаж байгаа юм л даа. Тэгээд ер нь бол яг ингээд аж ахуйн нэгж дээр улсын төсөвт орох хэдий хэмжээний багцаагаар орлогыг аж ахуйн нэгжүүдэд дэмжлэг болгож өгч байгаа вэ? Хэдий хэмжээний орлого улсын төсвөөс тасарч байгаа вэ? Энэ дэмжлэг үзүүлснээр. Тийм багцаа тоо байх уу? Ер нь. Ийм хэмжээний орлогын албан татвар хасагдаж байна аа. НӨАТ-аас чөлөөлснөөр, гаалиас чөлөөлснөөр ийм хэмжээний хэмнэлт аж ахуйн нэгжүүдэд очиж байна аа гэсэн ийм багцаа тоо байна уу? Хөдөө аж ахуйн яаманд. Үүнийг тодруулж асууя. 
Ч.Хүрэлбаатар: Мэндсайхан сайд хариулъя, 3 дугаар микрофон.

З.Мэндсайхан: Сандаг-Очир гишүүний асуултад хариулъя. Энэ хууль өмнө нь 2008-2020 оны хооронд ингээд 2008-2012, 2013-2016, 2016-2020 он гээд 3 удаа санаачлан үйлчлээд явсан ийм хууль байна лээ. Энэ хугацаанд нийтдээ гааль, НӨАТ-аас чөлөөлсөн хэмжээ бол 380,7 тэрбум төгрөгийг л одоо газар тариалан салбарынханд хөнгөлөлт үзүүлсэн гэсэн тийм тооцоолол байгаа. 
Он гарснаар нийтдээ 270 орчим сая төгрөгийн гааль, НӨАТ-ын татвар оногдуулсан байна аа. Энэ оны эхнээс ингээд харахад бол. Тийм тооцооллууд байгаа. Баярлалаа. 
Ч.Хүрэлбаатар: Баярлалаа. Батжаргал гишүүн асуулт асууя. 
Ж.Батжаргал: Та бүгдийн амрыг эрье ээ. Үгүй ээ, түрүүн анхны хэлэлцүүлэг дээр цаг хугацааны асуудлыг нь 2025 оноор ярьсан санал хураалгалгүй явчихсан. Энэ цахим хуралдаан чинь гайтай юм. Хоорондоо нүүр амаа харалгүй ярихаар зэрэг зарим зүйл нь санал хураалт энэ тэр явагдахгүй ингээд байгаад байх юм аа? Үгүй ээ, ер нь энэ хөдөө аж ахуйн салбараа үнэхээрийн дэмжье, хүнстэй байя, энэ ард иргэдээ ажлын байртай байлгая, өрсөлдөх чадвараа нэмэгдүүлье гэвэл бид яах аргагүй шинэ техник технологиудыг нэвтрүүлэх ёстой. 
Монгол хөдөө аж ахуйн салбараа шинэ цагийн нөхцөлд хөгжүүлээд 100 жил болоход өнөөдөр ганц трактор угсардаг юм хийгээгүй л байхгүй юу. Тэгээд үхсэнээрээ 3 жил дотор трактор угсардаг, шинэ трактор гаргачихдаг юм хийдэг юм бэ. Улайм цайм ийм юман дээр заавал одоо энэ нэг жоохон тэжээж яваа салбараа ад үзээд байгаа юм шиг ийм шийдэл гаргаад байхаа больчихмоор байх юм. 
Энэ Хөдөө аж ахуйн яам бас анхаарлаа хандуулмаар байна аа. Энэ үнэхээрийн төрөөс баримталж байгаа хөнгөлөлтийн гэдэг юм уу, дэмжлэгийн бодлогууд нэг хэдэн монополь компаниудын орлого амьжиргаа болж хувираад жинхэнэ үйлдвэрлэл эрхэлж байгаа, тэнд байгаа улсууддаа үр шим нь наалдаж өгөхгүй байна гэдэг ийм сэтгэхүй, энэ бодлого тодорхойлж байгаа төрийн түшээдийн чинь толгойд байгаад байна аа. Үүнээс болоод наад салбарыг чинь хөгжүүлье, барья гэж бодоод байгаа бодлого юмнууд зарим тохиолдолд унаад байна аа. 
Тэгэхээр яаж арга замаа зөв тодорхойлж, энэ авч хэрэгжүүлж байгаа арга хэмжээнүүдийг тэр жинхэнэ цаад үйлдвэрлэгчид нь, үр өгөөж нь очдог хэлбэр лүүгээ шилжиж байх ёстой юм бэ гэдэг юмаа харах ийм зайлшгүй шаардлага байна гэж ингэж ойлгоод байна аа. Тэгэхээр үүнийг нэг анхаараадхаач ээ. Тэгээд одоо Их Хурал дээрээ дэмжигдээд Байнгын хороон дээрээ ирээд асуудлууд унаад байгаа юм байна. Тэгэхээр би 1 санал гаргая гэснээ болилоо. Их Хурал дээр нь оруулж саналаа гаргая. 
Ч.Хүрэлбаатар: Асуулт асууж, хариулт авч дууслаа. 
Эцсийн хэлэлцүүлэгт бэлтгэсэн талаарх санал, дүгнэлтийг Одонтуяа гишүүн чуулганы хуралдаанд танилцуулна. 

Хуулийн төслүүдийн эцсийн хэлэлцүүлгийг хийж дууслаа.

Байнгын хорооныхоо гишүүдэд талархал илэрхийлье ээ.

Баярлалаа. 
Хуралдаан үүгээр дууслаа.
Дууны бичлэгээс буулгасан:

ХУРАЛДААНЫ ТЭМДЭГЛЭЛ
ХӨТЛӨХ АЛБАНЫ ШИНЖЭЭЧ                                    П.ОЮУНГЭРЭЛ

